
Krøvini til al­
mennu embæt­
isfólkini í um­
sitingini verða 
herd – álit skal 
skapast aftur

Árni Gregersen

Nógvar gølur hava seinnu ár­
ini verið í donskum politikki 
og í donsku almennu umsit­
ingini.

Hetta hevur fingið aðal­
stjórarnar at gera nýggjar 
mannagongdir fyri starvs­
fólk, sum strika undir hvussu 
týðandi tað er, at arbeitt 
verður opið, fakligt, lógligt, 
satt, við ábyrgd og við loyvi 

at gera mistøk. Eisini verður 
undirstrikað, at embætis­
verkið skal arbeiða neutralt 
í mun til poltikk.

Skattamálið, Eritrea-mál­
ið, Christiania-málið, GGGI-
málið og Sass-Larsen-málið 
eru kend í Danmark gjøgn­
um seinastu árini.

Felags fyri øll hesi mál 
er, at tað ikki bert eru pol­
itikarar og ráðharrar, sum 
hava fingið ábyrgdina av 
tí sum er hent, men eisini 
toppembætisfólk í aðalráð­
unum, sum annars ikki al­
ment plaga at standa fyri 
skotum.

Ágangurin hevur verið so 
álvarsligur, at aðalstjórar eru 
sendir til hús og kanningar­
nevndir við dómarum á odda 
hava funnist hvassliga at 

málsgongdini í fleiri málum.
Fleiri av teimum, sum 

hava verið atfinningarsom 
móti embætisverkinum 
halda, at tað almenna eigur 
at seta reglurnar uppaftur 
skarpari, men nú er ein 
nevnd komin við einum 
nýggjum kodeks.

Hetta byggir á tað gamla, 
men er kortini munandi 
skerpað.

Sjey skyldur
Grundleggjandi byggja 
nýggju reglurnar á sjey 
skyldur hjá embætisfólki. 
Tær byggja á sjey yvirskrift­
ir: lóglýdni, sanleikka, faklig­
heit, menning og samstarv, 
ábyrgd og leiðslu, opinleika 
um mistøk politiskt óheftni.

Sagt verður, at hetta 

skal alt haldast, tí hetta 
er grundarlagið undir 
trúvirðinum hjá embætis­
verkinum.

Serliga tvær av skyldu­
num verða tiknar fram.

Tá ið tað snýr seg um 
sannheit, so stendur klárt, at 
embætisfólk ikki mugu virka 
til  - ella at ráðharrin virka 
til  - at geva villeiðandi ella 
skeivar upplýsingar víðari.

Hetta er ikki bert galdandi 
í viðurskiftunum við ráð­
harran og starvsfólk í aðal­
ráðum, men eisini mótvegis 
Fólkatinginum, øðrum 
myndugleikum, feløgum, 
pressu, borgarum, fyritøkum 
og almenninginum.

Í kodeksinum stendur:
– Tað er avgerandi fyri, at 

Fólkatingið kann hava álit á 

teimum upplýsingum, sum 
tingið fær í samband við 
viðgerð av lógaruppskotum 
og at Fólkatingið kann hava 
eftirlit við ráðharrunum.

Tað verður eisini sagt, at 
gevur ein ráðharri ella aðal­
stjóri boð um at senda okk­
urt víðari, so skulu starvsfólk 
siga nei, um talaln er um boð 
sum ikki eru sonn.

Eitt sum lagt verður til 
merkis er, at aðalstjórarnir 
undirstrika, at størri opin­
leiki skal vera, tá ið talan er 
um mistøk ella feilir. 

Har stendur millum ann­
að:

– Leiðslan hevur ábyrgd­
ina av, at mentanin í ráðnum 
er so, at øll kunnu fara til ov­
asta leiðaran, um tey hava 
gjørt eitt mistak.

Lagt verður serliga til 
merkis til hetta punkt, tí 
í fleiri av teimum málum, 
sum eru endað sum gølur, er 
tí embætisfólk hava roynt at 
krógva mistøk, sum er hend.

Tí skal mentanin broytast 
til, at skipanin lærir av mis­
tøkum – heldur enn at tey 
verða krógvað.

Sjey greið boð til embætis­
fólk hjá tí almenna


